
Göstərilən xidmətlərin keyfiyyətini artırmaq üçün 
xəstəxanlar müasir tibbi avadanlıqlarla təchiz edilir

Tibbi xidmətlərin keyfiyyət və səmərəliliyi-
nin yaxşılaşdırılması məqsədi ilə İcbari Tibbi 
Sığorta üzrə Dövlət Agentliyi (Agentlik) tərəfin-
dən müasir tibbi avadanlıqlar, cihazlar və alətlər 
alınıb.  

Belə ki, daxili orqanların ultrasəs müayinəsi 
(USM) üçün  98  tibbi  avadanlıq alınıb. Tibbi 
avadanlıqların 61 ədədi geniş spektrli kliniki müa-
yinələrin aparılması üçün nəzərdə tutulan USM 
avadanlıqlarıdır. Bu avadanlıqlar vasitəsilə qarın 
boşluğu, kiçik çanaq orqanları, qalxanvari vəzi, 
süd vəziləri, aşağı və yuxarı ətraflar, digər orqan-
ların müayinəsi aparılacaq. 

Ürək xəstəliklərinin diaqnostikası üçün yeni 
alınmış 35 ədəd exokardioqrafiya (ExoKQ) ava-
danlığı xəstəxanaların istifadəsinə veriləcək. 
ExoKQ - ürək çatışmazlığı, anadangəlmə və qaza-
nılmış ürək qüsurlarının, həmçinin digər ürək 
xəstəliklərin təyin edilməsi üçün istifadə olunan 
mühüm ultrasəs müayinə metodudur.

Göz xəstəliklərinin müayinəsi üçün alınmış 2 
ədəd paximetriya cihazının da xəstəxanalara təh-
vil verilməsi planlaşdırılır. Ənənəvi vizual baxış-
dan fərqli olaraq paximetriya cihazı oftalmoloqa 
dəqiq diaqnoz qoymağa icazə verir. 

İcbari tibbi sığortanın Xidmətlər Zərfinə ult-
rasəs müayinə metodu ilə aparılan diaqnostik 
xidmətlər daxildir. Bura qarın boşluğu, döş qəfəsi 
və çanaq orqanları, süd vəzi, qalxanvari vəzi, 
qulaqdibi vəzi, tüpürcək vəzi, göz və  beynin ult-
rasəs müayinəsi daxildir. Həmçinin vena və arteri-

yaların rəngli dopleraqrafiyası, exokardioqrafiya, 
kardiotokoqrafiya kimi ultrasəs müayinələr icbari 
tibbi sığorta çərçivəsində tam qarşılanır. 

Ultrasəs müayinəsi üçün nəzərdə tutulan 24 
ədəd cihaz artıq Bakı Baş Səhiyyə Mərkəzinin 
tabeliyində olan tibb müəssisələrinə paylanılıb. 

Bundan başqa, Agentlik tərəfindən ana və uşaq 
sağlamlığının qorunması üçün alınan yeni tibbi 

avadanlıqlar Tibbi Ərazi Bölmələrini İdarəetmə 
Birliyinin (TƏBİB) tabeliyindəki dövlət tibb 
müəssisələrində hamilə qadınların, habelə peri-
natal, neonatal və postneonatal dövrlərdə uşaq-
ların müxtəlif müayinə və müalicəsində istifadə 
olunacaq.

Transabdomenal və transvaginal ginekoloji 
müayinələrin aparılması üçün 27 ədəd müasir 
ultrasəs cihazı alınıb. Bu müayinə metodlarından 
uşaqlıqdaxili polipləri, mioma və  törəmələrin 
aşkarlanmasında istifadə olunur. 

Hamiləliyin gedişatının izlənilməsi üçün alın-
mış 9 ədəd üçölçülü (3D) USM cihazı isə dölün 
inkişaf etaplarının daha dəqiq görüntülənməsinə 
imkan verir. Bu müayinə metodu ilə hamiləli-
yin daha erkən mərhələlərində dölün fizioloji və 
patoloji inkişafı haqqında məlumat əldə edilir. 
İkiölçülü (2D) USM aparatlarından fərqli olaraq, 
innovativ müayinə metodu olan 3D USM tex-
nologiyasının köməyi ilə müayinə edilən nahiyə 
daha dəqiq təsvir olunur.

Bununla yanaşı, ana bətnində dölün ürək 
döyüntülərinə əsasən vəziyyətinin qiymətləndi-
rilməsinə  imkan verən 10 ədəd kardiotokoqra-
fiya (KTQ) cihazı alınıb. KTQ müayinəsi vasitə-
silə həmçinin bətndaxili oksigen çatışmazlığını 
(hipoksiya) və uşaqlığın tonusunu qiymətləndir-
mək mümkündür. 

Vaxtından əvvəl doğulmuş körpələrin saxlanıl-
ması üçün 50 ədəd inkubator (küvəz) və 20 ədəd 
fototerapiya cihazı alınıb.  Sensorlu panel vasitəsi 
ilə inkubatorlarda havanın və körpənin bədən 
hərarətinə, rütubətə nəzarət etmək mümkündür. 
Yenidoğulmuşların rentgenoloji müayinəsi üçün 
küvəzlər rentgen kasetlərlə təchiz edilib. 

Fototerapiya cihazları yenidoğulmuşlarda 
hiperbilirubinemiyanın (neonatal sarılıq) səviyyə-
sini aşağı salmaq üçün istifadə edilir. Fototerapiya 
cihazları 430-490 nanometr  dalğa uzunluğuna 
uyğun  işıq yayan diod (LED) lampalarla təchiz 
edilib. 

Vəziyyəti ağır olan vaxtından əvvəl doğulmuş-
ların respirator terapiyası üçün isə 20 ədəd süni 
tənəffüs cihazı alınıb. Cihazlar yenidoğulmuşları 
fasiləsiz oksigenlə təmin etməklə onların həyatda 
qalması üçün nəzərdə tutulub. 

Ginekoloji müayinələrin aparılması üçün 10 
ədəd sadə və motorlu masa, 10 ədəd kolposkop, 
20 ədəd müayinə lampası və 20 ədəd portativ 
lampa alınıb. Həmçinin uşaqların həzm sisteminin 
endoskopik müayinəsi üçün 1 dəst pediatrik qast-
roskopiya  cihazı alınıb. 

Bunlardan əlavə, yeni alınmış 20 ədəd uşaq 
bələmə masası, 20 ədəd uşaq tərəzisi, yeni doğul-
muşlar üçün 20 ədəd süni tənəffüs aparatı, 20 
ədəd tərəzi, 10 ədəd elektrik mühərrikli pediatrik 
çarpayı, 50 ədəd beşik tipli çarpayının perinatal 
mərkəzlərə və doğum evlərinə verilməsi planlaş-
dırılır. 

Qeyd edək ki,  Agentlik tərəfindən 2022-ci 
ildə ümumilikdə 108 adda 1768 sayda avadanlıq, 
cihaz, alət və ləvazimat alınıb.  Bunlar dövlət tibb 
müəssisələrində ambulator və stasionar şəraitdə 
tibbi xidmətlərin göstərilməsi üçün istifadə olu-
nacaq. 

Avadanlıqların 2023-cü il ərzində TƏBİB-in 
tabeliyindəki dövlət tibb müəssisələrinin ehtiyac-
larına uyğun təhvil verilməsi nəzərdə tutulub.


